
PAUL YN ATHEN
-
gan Catrin Roberts
Cefndir Beiblaidd:
Actau 17:16-34
Cymeriadau:
Zeus.    Diana.    Delw 3

Adnoddau:
Er mwyn cyfleu’r syniad bod y 3 cymeriad yn ddelwau yn Athen, bydd angen iddynt sefyll mewn ystum delw ar gadair, gyda’r enw yn weladwy ar gerdyn o’u blaen.  Gellid gosod llun o’r Acropolis, neu arwydd gyda’r enw Athen arni ar y llwyfan er mwyn gosod lleoliad.
Zeus:
Ydy pawb wedi mynd?

Diana:
Ydy, diolch byth!

(Y tri yn symud o’r ystum delw, ac yn eistedd yn gyfforddus)

Zeus:
Wff!  Roeddwn i’n meddwl fod y ddau athronydd olaf yna yn mynd i aros drwy’r nos.

Diana:
Roedden nhw wedi dod i weld y celeb diweddaraf (troi at ddelw 3). Pwy oedd seren y sioe heddiw?  Doeddwn  i ddim yn gwybod dy fod ti mor bwysig!

Delw 3:
Na finnau chwaith.

Zeus:
Beth?  Doeddet ti ddim yn gwybod dy fod ti’n cynrychioli’r duw yna oedd wedi atgyfodi oddi wrth y meirw?

Delw 3:
Nac oeddwn. Cyn i Paul ddod yma heddiw, dyma i gyd oeddwn i (darllen y cerdyn ) “Y Duw Anhysbys”  Roeddwn i’n neb. Doedd gen i ddim enw, dim hanes.  Ond rwan!

Diana:
Aros di am funud. Beth yn union ddywedodd Paul amdanat ti.  A pwy ydy Paul, beth bynnag?

Delw 3:
Iddew o Darsus. Dyn clyfar iawn. Roedd yn dysgu’r bobl yn well o lawer na rhai o’r athrawon Groeg sy’n dod i’r Aeropagus.  Ac roedd pawb yn dotio wrth glywed y pethau newydd oedd ganddo fo i’w dweud.

Zeus:
 Dw i’n meddwl fod Dionysius wedi credu geiriau Paul am ‘y duw anhysbys’. Ac roedd yno ferch hefyd – Damaris.  Roedd hi’n amlwg yn gwrando ar bob gair.

Diana:
Ond beth yn union ddywedodd Paul?

Delw 3:
Dweud fod ‘y duw anhysbys’ wedi creu’r byd. Ac mae e am i bobl y byd ddod i’w adnabod. Dydy’r duw yma ddim yn byw mewn temlau, a dydy o ddim wedi cael ei gerfio allan o gerrig neu fetel.

Diana:
Nid ti ydy’r Duw yma felly.

Delw 3:
Na. Ond dyna pwy dw i’n ei gynrychioli.  Roedd Paul yn dweud fod pobl yn gallu dod i adnabod y duw yma trwy ei fab ddaeth i’r ddaear. Dyn o’r enw Iesu o Nasareth.  Mae’r duw mawr yma wedi dioddef drygioni pobl ar y ddaear ar hyd y blynyddoedd, ond bydd yr Iesu yma yn barnu pobl yn y diwedd.

Zeus:
Ond mae’r Iesu yma wedi marw.  Dywedodd un o’r dyrfa ei fod wedi ei groeshoelio.

Delw 3:
Ond mae o wedi dod yn ôl yn fyw.

Diana:
Ond mae hynny’n amhosibl!

Delw 3:
Dywedodd Paul fod cannoedd o bobl wedi gweld Iesu yn fyw ar ôl iddo farw.  Mae Paul ei hun yn dweud fod Iesu wedi siarad hefo fo.

Zeus:
Ond ble mae o rwan?

Delw 3:
Wedi mynd yn ôl at y Duw mawr, creawdwr y ddaear.  Ond mae pobl yn dal i ddod i nabod Iesu. Dyna oedd neges Paul i’r bobl – maen nhw’n gallu dod i adnabod Iesu heddiw.

Zeus: 
Bydd angen i mi glywed mwy am hyn.

Delw 3:
 Mae rhai wedi gofyn i Paul ddod yma yfory i ddysgu mwy am y Duw newydd yma.

Diana:
Wel, paid ti â mynd yn rhy fawr i dy esgidiau.

Delw 3:
Wna i ddim. Ond mae’n deimlad grêt – meddyliwch!  Bob tro mae pobl Athen yn edrych arna i, maen nhw’n meddwl am neges Paul am y Duw mawr sydd isio cael ei adnabod gan ddynion. Dw i’n gwybod rŵan beth ydy fy ngwaith mewn bywyd – pwyntio pobl at Dduw y creawdwr, a’i fab ddaeth o farw’r fyw!

